4-SINF UCHUN JISMONIY TARBIYA FANIDAN DTS TALABLARI ASOSIDA UZVIYLASHTIRILGAN TAQIM-MAVZUVIY ISH REJAGA ILOVA

Ta’lim muassasalarida yangi o‘quv yili oldidan o‘tkaziladigan an’naviy Avgust kengashlari “Ta’lim-tarbiya sifatini ta’minlash bosh vazifamiz” shiori ostida tashkil etiladi.

Xalq ta’limi tizimi xodimlarining mas’uliyatini, tashabbuskorligini hamda kasbiy mahoratlarini oshirish, ilg‘or tajribalarini targ‘ib qilish orqali yangi o‘quv yilida ta’lim-tarbiya sifatini yanada yaxshilash maqsadida viloyat xalq ta’limi boshqarmasi tomonidan 2017-2018-o‘quv yilida qo‘llanadigan yangi tahrirdagi Davlat ta’lim standartlari va o‘quv dasturlari bo‘yicha fanlar kesimida metodik tavsiyalar ishlab chqildi. 

Ushbu metodik tavsiyalarda Xalq ta’limi tizimda faoliyat yuritayotgan 31204 nafar o‘qituvchilarga DTS talablari bo‘yicha namunaviy dars ishlanmalari, belgilangan tayanch kompetentsiyalar hamda o‘quv-dasturlariga kiritilgan o‘zgarishlar va fanlar kesimida o‘quvchilar egallashi lozim bo‘lgan bilim, ko‘nikma, malaka va kompetentsiyalarning minimal talablari aks ettirilgan.

O’zbekiston Respublikasi Vazirlar Mahkamasining 2017-yil, 6-apreldagi “Umumiy o‘rta va o‘rta maxsus kasb-hunar ta’limining Davlat Ta’lim Standartlarini tasdiqlash to‘g‘risida” gi 187-sonli qarori ishlab chqildi. 

Umumiy o‘rta ta’lim davlat ta’lim standartining maqsad va vazifalari

Davlat ta’lim standartining maqsadi — umumiy o‘rta ta’lim tizimini mamlakatda amalga oshirilayotgan ijtimoiy-iqtisodiy islohotlar, rivojlangan xorijiy mamlakatlarning ilg‘or tajribalari hamda ilm-fan va zamonaviy axborot-kommunikatsiya texnologiyalariga asoslangan holda tashkil etish, ma’naviy barkamol va intellektual rivojlangan shaxsni tarbiyalashdan iborat.

Davlat ta’lim standartining vazifalari quyidagilardan iborat:

umumiy o‘rta ta’lim mazmuni va sifatiga qo‘yiladigan talablarni belgilash;

milliy, umuminsoniy va ma’naviy qadriyatlar asosida o‘quvchilarni tarbiyalashning samarali shakllari va usullarini joriy etish;

o‘quv-tarbiya jarayoniga pedagogik va zamonaviy axborot-kommunikatsiya texnologiyalarini joriy etish, umumiy o‘rta ta’lim muassasalarining o‘quvchilari va bitiruvchilarining malakasiga qo‘yiladigan talablarni belgilash;

kadrlarni maqsadli va sifatli tayyorlash uchun ta’lim, fan va ishlab chiqarishning samarali integratsiyasini ta’minlash;

ta’lim va uning pirovard natijalari, o‘quvchilarning malaka talablarini egallaganlik darajasini tizimli baholash tartibini, shuningdek ta’lim-tarbiya faoliyati sifatini nazorat qilishning huquqiy asoslarini takomillashtirish;

davlat ta’lim standartlari talablarining ta’lim sifati va kadrlar tayyorlashga qo‘yiladigan xalqaro talablarga muvofiqligini ta’minlash.

Umumiy o‘rta ta’limning malaka talablari umumta’lim fanlari bo‘yicha ta’lim mazmunining majburiy minimumi va yakuniy maqsadlariga, o‘quv yuklamalari hajmiga hamda ta’lim sifatiga qo‘yiladigan talablardan iborat bo‘lib, u quyidagilardan tashkil topadi: 

bilim — o‘rganilgan ma’lumotlarni eslab qolish va qayta tushuntirib berish;

ko‘nikma — o‘rganilgan bilimlarni tanish vaziyatlarda qo‘llay olish;

malaka — o‘rganilgan bilim va shakllangan ko‘nikmalarni notanish vaziyatlarda qo‘llay olish va yangi bilimlar hosil qilish;

kompetensiya — mavjud bilim, ko‘nikma va malakalarni kundalik faoliyatda qo‘llay olish qobiliyati.

Baholash tizimi — davlat ta’lim standarti bo‘yicha umumiy o‘rta ta’limning malaka talablarini o‘quvchilar tomonidan o‘zlashtirilishi darajasini hamda umumiy o‘rta ta’lim muassasasining faoliyati samaradorligini aniqlaydigan mezonlar majmuidan iborat.

Umumiy o‘rta va o‘rta maxsus, kasb-hunar ta’limi tizimida umumta’lim fanlarini o‘rganish bosqichlari

O‘zbekiston Respublikasi umumiy o‘rta va o‘rta maxsus, kasb-hunar ta’limi tizimida davlat ta’lim standartlariga asoslangan holda umumta’lim fanlarini o‘rganish quyidagi bosqichlarda amalga oshiriladi:

	Standart darajalari
	Darajalarning nomlanishi

	A1
	Umumta’lim fanlarini o‘rganishning boshlang‘ich darajasi

	A1+
	Umumta’lim fanlarini o‘rganishning kuchaytirilgan boshlang‘ich darajasi

	A2
	Umumta’lim fanlarini o‘rganishning tayanch darajasi

	A2+
	Umumta’lim fanlarini o‘rganishning kuchaytirilgan tayanch darajasi

	B1
	Umumta’lim fanlarini o‘rganishning umumiy darajasi

	B1+
	Umumta’lim fanlarini o‘rganishning kuchaytirilgan umumiy darajasi


Tayanch va fanga oid umumiy kompetensiyalar

O‘zbekiston Respublikasida ta’limning uzluksizligi, uzviyligi, o‘quvchi shaxsi va qiziqishlari ustuvorligidan kelib chiqib, ularning yosh xususiyatlariga mos ravishda quyidagi tayanch kompetensiyalar shakllantiriladi.

Kommunikativ kompetensiya — ijtimoiy vaziyatlarda ona tilida hamda birorta xorijiy tilda o‘zaro muloqotga kirisha olishni, muloqotda muomala madaniyatiga amal qilishni, ijtimoiy moslashuvchanlikni, hamkorlikda jamoada samarali ishlay olish layoqatlarini shakllantirishni nazarda tutadi.

Axborotlar bilan ishlash kompetensiyasi — mediamanbalardan zarur ma’lumotlarni izlab topa olishni, saralashni, qayta ishlashni, saqlashni, ulardan samarali foydalana olishni, ularning xavfsizligini ta’minlashni, media madaniyatga ega bo‘lish layoqatlarini shakllantirishni nazarda tutadi.

O‘zini o‘zi rivojlantirish kompetensiyasi — doimiy ravishda o‘z-o‘zini jismoniy, ma’naviy, ruhiy, intellektual va kreativ rivojlantirish, kamolotga intilish, hayot davomida mustaqil o‘qib-o‘rganish, kognitivlik ko‘nikmalarini va hayotiy tajribani mustaqil ravishda muntazam oshirib borish, o‘z xatti-harakatini muqobil baholash va mustaqil qaror qabul qila olish ko‘nikmalarini egallashni nazarda tutadi.

Ijtimoiy faol fuqarolik kompetensiyasi — jamiyatda bo‘layotgan voqea, hodisa va jarayonlarga daxldorlikni his etish va ularda faol ishtirok etish, o‘zining fuqarolik burch va huquqlarini bilish, unga rioya qilish, mehnat va fuqarolik munosabatlarida muomala va huquqiy madaniyatga ega bo‘lish layoqatlarini shakllantirishni nazarda tutadi.

Milliy va umummadaniy kompetensiya — vatanga sadoqatli, insonlarga mehr-oqibatli hamda umuminsoniy va milliy qadriyatlarga e’tiqodli bo‘lish, badiiy va san’at asarlarini tushunish, orasta kiyinish, madaniy qoidalarga va sog‘lom turmush tarziga amal qilish layoqatlarini shakllantirishni nazarda tutadi.

Matematik savodxonlik, fan va texnika yangiliklaridan xabardor bo‘lish hamda foydalanish kompetensiyasi — aniq hisob-kitoblarga asoslangan holda shaxsiy, oilaviy, kasbiy va iqtisodiy rejalarni tuza olish, kundalik faoliyatda turli diagramma, chizma va modellarni o‘qiy olish, inson mehnatini yengillashtiradigan, mehnat unumdorligini oshiradigan, qulay shart-sharoitga olib keladigan fan va texnika yangiliklaridan foydalana olish layoqatlarini shakllantirishni nazarda tutadi. Mazkur kompetensiyalar umumta’lim fanlari orqali o‘quvchilarda shakllantiriladi.

Shuningdek, har bir umumta’lim fanining mazmunidan kelib chiqqan holda o‘quvchilarda fanga oid umumiy kompetensiyalar ham shakllantiriladi.

Darslik — davlat ta’lim standartlariga muvofiq o‘quv dasturi asosida didaktik, metodik, pedagogik-psixologik, estetik va gigiyenik talablarga javob beradigan, o‘quv fanining mavzulari to‘liq yoritilgan, uning asoslari mukammal o‘zlashtirilishiga qaratilgan, o‘quv fanining maqsad va vazifalaridan kelib chiqqan holda ta’lim oluvchilarning yoshi va psixofiziologik xususiyatlarini hisobga olgan holda ishlab chiqiladigan, nazariy ma’lumotlardan tashqari amaliy-tajriba va sinov mashqlarini qamrab olgan kitob shaklidagi o‘quv nashri.
4-SINF (68 soat, haftasiga 2 soat)

O‘quvchilarda shakllantiriladigan tayanch kompetensiya elementlari:

Kommunikativ kompetensiya: 

mustaqil fikrini og‘zaki va yozma tarzda ifoda eta olish, qo‘shimcha adabiyotlardagi turli ko‘rinishga ega ma’lumotlardan foydalana olish. 

Axborot bilan ishlash kompetensiyasi: 

jismoniy tarbiya faniga oid adabiyotlardan foydalana olish, ommaviy axborot vositalaridan jismoniy tarbiyaga oid bo‘lgan ma’lumotlarni topa olish va ulardan foydalana olish.

O‘zini-o‘zi rivojlantirish kompetensiyasi:

o‘zi ustida ishlash, kun tartibi hamda gigienik qoidalarga amal qila olish. Jismoniy tarbiyaga oid manbalar bilan mustaqil tarzda ishlay olish. Umumrivojlantiruvchi va gimnastika mashqlarini bajarish. Harakatli o‘yin qoidalarini bilish. Sport anjomlaridan xavfsiz foydalanish.

Ijtimoiy faol fuqarolik kompetensiyasi: 

atrofda bo‘layotgan voqea, hodisalarni tushunish, muomala madaniyatga ega bo‘lish, hurmat qilish qoidalarini bilish.

Milliy va umummadaniy kompetensiya:

urf odatlarni bilish, jismonan sog‘lom, baquvvat bo‘lish sirlarini bilish. 

Matematik savodxonlik, fan va texnika yangiliklaridan xabardor bo‘lish hamda foydalanish kompetensiyasi: 

sanoq, tezlik, epchillik, mashqlarni bajarish. Texnik vositalardan xavfsiz foydalanish. 

1-mavzu. Kirish. (1 soat).
Jismoniy tarbiya fanining maqsadi, sport turlari va sport xaqida ma’lumotlar. 

1-BO‘LIM

Jismoniy tarbiya va sportga oid nazariy bilim asoslari

2-mavzu. O‘quvchilarning kun tartibi. (1 soat).

Kun tartibi, ertalabki badan tarbiya, shaxsiy gigiena, ovqatlanish, uyqu vaqt tartibi va ahamiyati.

3-mavzu. O‘quvchilarga qo‘yiladigan gigienik talablar. (1 soat).

Gigienik talablar, kun tartibining ahamiyati, inson uzoq umr ko‘rishi va samarali faoliyat ko‘rsatishi uchun zarurligini misollar orqali tushuntirish.
4-mavzu. Chiniqish omillari. (1 soat).

Odam tanasining rivojlanishi va kun davomida tetik bo‘lishi uchun ertalabki badan tarbiya va chiniqishning ahamiyati.

5-mavzu. Ochiq havoda chiniqish. (1 soat).

6-mavzu. Suv bilan chiniqish. (1 soat).

7-mavzu. Quyoshda chiniqish. (1 soat).

8-mavzu. Shikastlanishning oldini olish va unga birinchi yordam ko‘rsatish. (1 soat).

9-mavzu. Qomatni to‘g‘ri shakllantirish haqida. (1 soat).
Nazorat ishi (1 soat)
10-mavzu. Jismoniy mashqlar bajarganda to‘g‘ri nafas olishni o‘rgatish. (1 soat).

11-13-mavzular. Umumrivojlantiruvchi mashqlar.(3 soat).
Tizzalarda cho‘kkalab, qo‘llar yordamisiz tik turish; gimnastika narvonida hamda gimnastika o‘rindig‘ida mashqlar bajarish.

Buyumlar bilan umumrivojlantiruvchi mashqlarni bajarish (gimnastika tayoqchalari, gantellar, gardishlar, kichik to‘plar, arg‘amchi va h.k.

14-mavzu. Birinchi mashqlar majmuasi. (1 soat).

Qo‘l, yelka mushaklarini rivojlantiruvchi mashqlar.
15-mavzu. Bayroqchalar bilan bajariladigan mashqlar. (1 soat).

Bayroqchalar orqali rivojlantiruvchi mashqlar.

Nazorat ishi (1 soat)
16-mavzu. Gimnastik tayoqcha bilan bajariladigan mashqlar. (1 soat).

Bel, oyoq mushaklarini rivojlantiruvchi mashqlar.

17-mavzu. Arg‘amchida bajariladigan mashqlar. (1 soat).

Chaqqonlik, chidamlilikni rivojlantiruvchi mashqlar.

2-BO‘LIM

Jismoniy tarbiya jarayonida amaliy harakat ko‘nikma va malakalarni hosil qilish

18-19-mavzular. Gimnastika. (2 soat).

Gimnastika elementlari haqida tushuncha berish, badiiy gimnastika mashqlari, raqs harakat elementlarini o‘rgatish.

Musiqa jo‘rligida xalq raqslari elementlarga mos bo‘lgan qo‘l va oyoq harakatlarini bajarish. Masalan: “Chittigul”, “Chertmak”, “O‘rdaklar raqsi”, “Vals qadamlari”. “Andijon polkasi” va h. k.
20-mavzu. Saflanish va qayta saflanish. (1 soat).

Bir qatordan ikki qatorga, bir qatordan uch qatorga saflanish mashqlari. “O‘ng-ga!”, “Chap-ga!”, “Orqa-ga!”, “Qadam bosing!”, “To‘xtang!” mashqlarini bajarish.

21-22-mavzular. Arqonga tirmashib chiqish. (2 soat)..
Arqonga erkin usulda tirmashib chiqish, arqonga uch harakat usulida tirmashib chiqish va tushish.

Tik arqonga uch harakat usulida tirmashib chiqishda gimnastika devorida osilib turish. Uch harakat usuli texnikasi bilan tirmashib chiqish, tik arqonda ko‘rsatilgan usulda 2-3 metrgacha tirmashib chiqish mashqlarini bajarish.

23-mavzu.Og‘ir narsani ko‘tarish va olib borib qo‘yish. (1 soat).

Kuchlilik, chaqqonlik, chidamlilikni rivojlantiruvchi mashqlar.

Nazorat ishi (1 soat)
24-25-mavzular. Aralash va oddiy osilishlar. (2 soat).

Gimnastika narvoniga o‘rgatilgan usullarda tirmashib chiqishlar (oddiy, bir taraflama, har taraflama gimnastika narvonida osilib turgan holatdan, qo‘llarga tortilish bilan tirmashib chiqish).

Gimnastika narvonidan qiya qo‘yilgan gimnastika o‘rindig‘iga o‘tish; gimnastik narvonga tayanib turgan holda chap va o‘ng oyoqni yon tomonga uzatish; turnikda osilish, oyoqlarni bukib osilish, osilishda oyoqlarni bukib to‘g‘rilab oldinga ko‘tarilish mashqlarini bajarish.

26-mavzu. Muvozanat saqlash mashqlari. (1 soat).

Gimnastik o‘rindiqda bir oyoqlab 2-3 soniya davomida “qaldirg‘och” turish; o‘ng va chap oyoqlarda tayanch bilan muvozanat saqlab turish.

27-mavzu. Turgan joyda bir va ikki oyoqda sakrash. (1 soat).

Bir oyoqda 15-20 metr masofaga sakrab borish mashqlari. Balandligi 30-50 sm bo‘lgan buyumlar ustidan sakrab, yumshoq tushish, to‘g‘ridan yugurib kelib balandlikka sakrash.

28-29-mavzular. Akrobatik mashqlar. (2 soat).

Kuraklarda tik turish; akrobatika mashqlar majmuasi; dastlabki holat oyoqlar kerilgan, qo‘llar yuqorida orqaga engashib “ko‘prik” hosil qilish.

Chap (o‘ng) qo‘lga tayanib burilib, cho‘kkayib tayanish holatini bajarish. Ikki marta ketma-ket oldinga umbaloq oshib, yuqoriga kerishib sakrash mashqlarini bajarish. 

30-mavzu. Harakat sifatlarini rivojlantirishga oid mashqlar. (Gimnastikada) (1 soat).

Kuch, chidamlilik va egiluvchanlikni rivojlantiruvchi mashqlar.

31-mavzu. Yengil atletika va uning turlari xaqida. (1 soat).

32-mavzu. Harakat sifatlarini rivojlantirishga oid mashqlar. (yengil atletika). (1 soat).

Tezkorlik, chaqqonlik, chidamlilikni rivojlantiruvchi mashqlar.

O‘quvchilarda shakllantirilgan fanga oid kompetensiyalar:

Sog‘lomlashtiruvchi mashqlarni bajarishni tushunish va qo‘llay olish kompetensiyasi:

kun tartibi, ertalabki badan tarbiya, shaxsiy gigiena, ovqatlanish, uyqu vaqt tartibi va ahamiyati biladi va unga rioya qiladi;
mashqlar majmuasini buyumlar va buyumlarsiz bajara oladi;

ochiq havoda gimnastikaga oid bo‘lgan jismoniy mashqlar bilan shug‘ullanishning inson salomatligiga bo‘lgan ta’sirini bilib oladi; 

tayanib sakrash, tirmashib chiqish va osilishlarning boshlang‘ich mashqlarini bajara oladi;

Jismoniy mashqlar majmuasini ketma-ketlikda to‘g‘ri bajarish orqali jismoniy sifatlarni rivojlantirish kompetensiyasi;
gimnastika narvoniga o‘rgatilgan usullarda tirmashib chiqa oladi, kuraklarda tik tura oladi, umbaloq osha oladi, ko‘prik hosil qila oladi;

yurish, har xil tezlikda yurish, o‘rta tezlikda 4 daqiqa davomida yugurish, past startdan chiqish mashqlarini bajara oladi.

Sport asbob-anjomlaridan xavfsiz usullarda foydalanish kompetensiyasi:
anjomlarni joylashtirishda xavfsiz xolda to‘g‘ri o‘rnata oladi;
Nazorat ishi (4 soat)
33-mavzu.Sport o‘yinlari. (1 soat).

Basketbol, volebol, qo‘l to‘pi, futbol o‘yinlari to‘g‘risida tushunchalar.

34-mavzu.Futbolning paydo bo‘lishi. (1 soat).

35-36-mavzular. Futbolda oyoq bilan bajariladigan harakatlar. (2 soat).

Futbolchilarning o‘yin elementlari va mashqlarni bajarish paytida xavfsizlik qoidalarini bilishi. Futbol bo‘yicha o‘yin mashqlari va mezon talablarini bajarish.

To‘pni olib yurishni va sherigiga uzatishni o‘rganish. To‘pni o‘yinga kiritishni bajarish.

37-38-mavzular. Qo‘l to‘pi. (2 soat).

Qo‘l to‘pi tarixi.O‘yinchining tik turgan holatida turishni bilish.

To‘pni uloqtirish va ushlab olishni bilish, to‘pni yerga urib (asta-sekin) darvozaga otishni o‘rganish.

Nazorat ishi (1 soat)
39-40-mavzu. Volebol. (2 soat).

Volebolning tarixi. To‘pni ushlash; ikki qo‘llab to‘pni yuqoridan uzatish, ikki qo‘l bilan yuqoridan kelgan to‘pni bir-biriga uzatish.

O‘yinchilarning asosiy burchi va huquqlarini o‘rgatish va o‘ynash qoidalarini bilish, to‘pni pastdan uzatishni bajarish.

41-mavzu. Harakat sifatlarini rivojlantirishga doir mashqlar. (1 soat).

Tezkorlik, chaqqonlik, chidamlilik, egiluvchanlik, kuchlilikni rivojlantiruvchi mashqlar.

42-mavzu. Kross tayyorgarligi. (1 soat).

800-1000 m masofaga 100 m yurish bilan almashlab yugurish.

43-48-mavzular. Harakatli o‘yinlar. (6 soat).

“Oq terakmi, ko‘k terak?”, “Raqam bilan chaqirish”, “Qirq tosh”, “Kim chaqqon?”, “Olib qochar”, “To‘pni tushirib yuborma”, “To‘rt tomondan to‘p uzat”, “To‘pni savatga tashla”, “Quloq cho‘zma”, “Tungi soqchi”, “Otishma”, “Bo‘ron”, “Qubba”, “Doiraga tort”, “Sakrab va o‘rmalab o‘tish estafetasi”, “To‘pni uzatib yugurish estafetasi”, “Balandlikka sakrash estafetasi”.

Nazorat ishi (1 soat)
49-54-mavzular. Harakatli o‘yinlar. (6 soat).

“Yo‘laklar bo‘ylab sakrash”, “Halqachani kiygizish”, “Ilon izi bo‘lib yurish”, “Kalxat hujumi”, “To‘xtamasdan qidir”, “Eng sezgir o‘yinchi”, “Kim ko‘p qo‘ziqorin teradi”, “Bo‘sh o‘rin”, “Otib qochar”, “Estafetali yugurish”, “Chizmadan shakl yasash”, “Sehrli kataklar”, “Man etilgan mashq” va boshqa o‘yinlar bilan o‘quvchilarni har tomonlama rivojlantirish. 

Nazorat ishi (1 soat)
55-56-mavzular. Shaxmat saboqlari. (2 soat).

Shaxmat taxtasi, shaxmat donalarining harakati, o‘yin qoidalari.

Donalarning yurish qoidalari, o‘yinning boshlang‘ich qismi. Yolg‘iz shoxni mot qilish, farzin bilan mot qilish, rux bilan mot qilish, ikki fil bilan mot qilish, ikki ot bilan mot qilish.

57-mavzu. Suzish. (1 soat).

Erkin suzish usulida suzish; 20 metrdan 40 metrgacha bo‘lgan masofada erkin usulda suzish; suvdagi o‘yinlar: “Koptok uchun kurash”, “G‘avvos”, “Torpedo”.

58-59-mavzular. Sog‘lom avlodni tarbiyalashda davlatimiz ko‘rsatayotgan g‘amxurlik. O‘zbekistonni dunyo tanimoqda. Olimpia o‘yinlarining qayta tiklanishi. (1 soat).

Mamlakatimizdagi uch bosqichli sport o‘yinlari va h.k. haqida tushuncha berish. Xalqaro olimpiada o‘yinlaridagi natijalari va h.k haqida tushuncha berish.

3-BO‘LIM

Sport turlari va sport xaqida ma’lumotlar

60-mavzu. Gimnastika, Sambo, grek-rim kurashi, turon yakka kurashi, tennis, boks, dzyudo, kurash.(1 soat).

O‘quvchilarda shakllangan fanga oid kompetensiyalar: 

Sog‘lomlashtiruvchi mashqlarni bajarishni tushunish va qo‘llay olish kompetensiyasi:
Kun tartibi qoidalariga rioya qila olish;

ertalabki badantarbiya va dars jarayonida chiniqtirish mashqlarini bajara olish; 

saflanish va yurish qoidalarini bajara olish;

harakatli o‘yin turlari va ularning qoidalarini bilish; 

jismoniy mashqlarni inson salomatligiga ta’sirini bilish; 

shaxmatning boshlang‘ich o‘yin qoidalarini bilish.

Jismoniy mashqlar majmuasini ketma-ketlikda to‘g‘ri bajarish orqali jismoniy sifatlarni rivojlantirish kompetensiyasi:
Jismoniy mashqlarni (saf, akrobatika, tayanib sakrash, muvozanat saqlash, tayanish va osilish, tirmashib chiqish) bajarishda mashqlar ketma-ketligini bir-biri bilan bog‘lay olish;

mashqlarni bajarishda jismoniy sifatlarga (chaqqonlik, kuchlilik, tezkorlik, egiluvchanlik, chidamlilik va koordinatsiyaga) ega bo‘lish;

mantiqiy o‘yinlarni (shaxmat, shashka va boshqalarni) o‘ynay olish.

Sport asbob-anjomlaridan xavfsiz usullarda foydalanish kompetensiyasi:
Jismoniy mashqlarni bajarishda shikastlanishning oldini olish qoidalariga amal qila olish;

jismoniy mashqlarni bajarishdan oldin va keyin yurak urish me’yorini aniqlay olish; 

jismoniy mashqlarni bajarish jarayonida texnika xavfsizligi qoidalariga amal qila olish.

O‘quvchilarda shakllangan tayanch kompetesiyalar elementlari: Kommunikativ kompetensiya: 

mustaqil fikrini og‘zaki va yozma tarzda ifoda eta oladi;

muloqotda muomala madaniyatiga amal qiladi va guruhlarda ishlay oladi;

darslikdagi turli ko‘rinishdagi ma’lumotlardan foydalana oladi.

Axborot bilan ishlash kompetensiyasi:

jismoniy tarbiya faniga oid adabiyotlardan foydalana oladi;

ommaviy axborot vositalarida jismoniy tarbiyaga oid bo‘lgan ma’lumotlarni kuzatib, tushuna oladi, ommaviy axborot vositalaridan jismoniy tarbiyaga oid bo‘lgan ma’lumotlarni kuzatib, tushuna oladi.

O‘zini-o‘zi rivojlantirish kompetensiyasi:

muntazam ravishda o‘zi ustida ishlay oladi;

kun tartibi hamda gigienik qoidalarga amal qila oladi;

sport anjomlaridan xavfsiz foydalana oladi;

jismoniy tarbiyaga oid manbalar bilan mustaqil tarzda ishlay oladi;

umumrivojlantiruvchi mashqlarni mustaqil bajara oladi;

gimnastika anjomlarida xavfsiz foydalana oladi.

harakatli o‘yin qoidalarini biladi.

Ijtimoiy faol fuqarolik kompetensiyasi:

Atrofida bo‘layotgan voqea, hodisa va jarayonlarini tushunadi va his eta oladi;

muomala madaniyatiga ega bo‘ladi;

gigiena qoidalariga rioya eta oladi.

Milliy va umummadaniy kompetensiya:

urf-odatlarni biladi;

do‘stona munosabatda bo‘ladi;

jismonan sog‘lom, baquvvat bo‘lish sirlarini biladi;

hurmat qilish hamda odob qoidalarini biladi;

Matematik savodxonlik, fan va texnika yangiliklaridan xabardor bo‘lish hamda foydalanish kompetensiyasi: 
sanoq, tezlik, epchillik, umumrivojlantiruvchi mashqlarni bajara oladi;

Nazorat ishi (1 soat)
Mavzularni o‘rganish uchun – 60 soat

Nazorat ishlari uchun - 8 soat
Jami- 68 soat

